
ᔫᓂ 20, 2017  

 

ᒪᓕᒐᓕᐅᖅᑎ ᔮᓂ ᒪᐃᒃ  

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖓᓐᓄᑦ ᒥᓂᔅᑕ  

ᐃᖃᓗᐃᑦ, ᓄᓇᕗᑦ 

 

 

ᒥᓂᔅᑕ ᒪᐃᒃ−ᒧᑦ, 

 

ᖁᔭᓐᓇᒦᒃ ᑎᑎᕋᓚᐅᕋᕕᑦ ᐊᐃᕐᕆᓕ 13, 2017−ᒥ ᓇᓗᓇᐃᖅᖢᒋᑦ ᓂᕆᐅᒋᔭᕐᑎᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖓᓐᓄᑦ 

(QEC) 2017-18−ᒧᑦ ᑐᕌᖓᔪᑦ. ᐆᒻᒪᖅᑯᑎᓕᕆᔨᒃᑯᑦ ᐊᖓᔪᖅᑲᐅᑎᑦ ᑲᑎᒪᔨᑦ, ᐊᖓᔪᖅᑳᖅ/ᐊᐅᓚᑦᑎᔨᒻᒪᕆᒃ ᐊᒻᒪ 

ᐊᖓᔪᖅᑲᐅᑎᑦ ᐊᐅᓚᑦᑎᔨᑦ ᐅᖃᓕᒫᖃᑎᒋᐊᓂᒃᓯᒪᓕᖅᑕᒃᑲ ᑎᑎᕋᓚᐅᖅᑕᕐᓂᒃ. 

 

ᓯᕗᒧᑦ ᐊᑉᓗᖅᑕᒥ ᓯᕗᓪᓕᐅᔾᔭᐅᔪᒪᔪᑦ   

 

ᑎᑎᕋᖅᑕᕐᓂ ᐅᖃᖅᓯᒪᒐᕕᑦ, “ᑲᓇᑕᒥ ᐃᓄᒋᐊᒃᓯᕙᓪᓕᐊᓂᖅᐹᖑᖃᑕᐅᓂᑦᑎᓐᓂ,” ᐆᒻᒪᖅᑯᑎᓂᒃ ᐊᑐᕆᐊᓖᑦ 

ᐅᓄᖅᓯᕙᓪᓕᐊᖏᓐᓇᓕᕐᓂᖏᓐᓂᒃ, ᐊᖓᔪᖅᑲᐅᑎᑦ ᑲᑎᒪᔨᑦ ᐊᒻᒪ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᖓᔪᖅᑲᐅᑎᑦ ᐊᐅᓚᑦᑎᔨᑦ 

ᐊᖏᕈᑎᖃᖅᓯᒪᕗᑦ ᐆᒻᒪᖅᑯᑎᓕᕆᔨᒃᑯᑦ ᐱᓕᕆᐊᒃᓴᕐᔪᐊᖏᓐᓂᒃ, ᐆᒻᒪᖅᑯᑎᖃᖅᑎᑦᑎᔨᑐᐊᖑᑎᓪᓗᒋᑦ ᓄᓇᕗᒻᒥ, 

ᐊᓂᒍᖅᑎᑕᐅᖁᓪᓗᒋᑦ ᓄᓇᕗᑦ ᒐᕙᒪᒃᑯᑦ (GN) ᑕᐅᑐᖅᑰᖅᑕᖓ ᐋᖅᑭᒃᑕᐅᓯᒪᔪᖅ ᓯᕗᒧᑦ ᐊᑉᓗᖅᑕ: ᓯᕗᒻᒧᐊᖃᑎᒌᖕᓂᖅ.  

 

ᐊᖓᔪᖅᑲᐅᑎᑦ ᑲᑎᒪᔨᑦ ᐃᓕᑕᖅᓯᓯᒪᕗᑦ ᓄᓇᕗᒻᒥ ᑮᓇᐅᔭᓕᐅᕋᓱᖕᓂᕐᒧᑦ ᐱᕙᓪᓕᐊᓂᕐᒧᓪᓗ ᐃᓅᖃᑎᒌᓄᓪᓗ 

ᐱᕙᓪᓕᐊᓂᕐᒧᑦ ᑕᑎᖃᕐᓂᖏᓐᓂᑦ ᖁᓪᓕᒃᑯᓐᓂ ᑎᑭᐅᒪᓪᓗᒋᑦ ᓄᓇᕗᒻᒥ ᒫᓐᓇᐅᔪᖅ ᓯᕗᓂᒃᓴᑦᑎᓐᓂᒡᓗ 

ᐆᒻᒪᖅᑯᑎᒋᔭᐅᔭᕆᐊᖃᖅᑐᓂᒃ. ᑖᒃᑯᐊ ᐅᓄᖅᓯᕙᓪᓕᐊᖏᓐᓇᖅᑐᑦ ᐆᒻᒪᖅᑯᑎᖃᕆᐊᓖᑦ ᐱᔨᑦᑎᕐᓂᐊᕐᓗᒋᑦ, ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᐋᖅᑭᒃᓯᓯᒪᓕᖅᑐᑦ ᐊᑯᓂᐅᔪᒃᑯᑦ ᐸᕐᓇᐅᑎᒥᒃ ᓄᑖᙳᕆᐊᕈᑎᒃᓴᓂᒃ ᐆᒻᒪᖅᑯᑎᓕᕆᔨᒃᑯᑦ 

ᐊᐅᓚᔪᓐᓇᐅᑎᖏᓐᓄᑦ ᐊᑐᓕᖅᑎᑦᑎᓯᒪᓕᖅᖢᑎᒡᓗ ᐊᑐᖅᑕᐅᖔᕈᓐᓇᖅᑐᓂᒃ ᐆᒻᒪᖅᑯᑎᒋᔭᐅᔪᓐᓇᖅᑐᓂᒃ ᑐᕌᒐᖃᖅᖢᑎᒃ 

ᐆᒻᒪᖅᑯᑎᑐᖅᑎᑦᑎᓂᖅᓴᐅᔪᒪᓪᓗᑎᒃ ᐊᑭᑭᓐᓂᖅᓴᓂᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᓄᓇᕗᒥᐅᓄᑦ ᐊᒻᒪ ᐊᕙᑎᑦᑎᓐᓄᑦ. 

ᑖᒃᑯᐊ ᐱᓕᕆᐊᒃᓴᑦ ᑐᕌᒐᖃᖅᑎᑕᐅᕗᑦ ᐊᔪᕈᓐᓃᖅᓴᖅᑕᐅᖃᑦᑕᖁᓪᓗᒋᑦ ᐱᕙᓪᓕᐊᓂᕆᔭᐅᔪᑦ 

ᐅᖃᐅᓯᐅᖃᑦᑕᕐᓂᖅᓴᐅᓕᕐᓗᑎᒡᓗ ᐆᒻᒪᖅᑯᑎᑦ ᐊᑐᖅᑕᐅᖔᕈᓐᓇᖅᑐᑦ ᓄᓇᕗᒻᒥ, ᐅᖃᐅᓯᖃᖅᖢᑎᐅᖕᒪᑕ ᖃᓄᖅ 

ᐆᒻᒪᖅᑯᑎᓕᕆᔨᒃᑯᑦ ᑮᓇᐅᔭᑎᒍᑦ ᐃᓚᓕᐅᔾᔨᔪᓐᓇᕐᒪᖔᑕ ᐊᑐᖅᑕᐅᖔᕈᓐᓇᖅᑐᓂᒃ ᐊᒻᒪ ᓄᓇᒥᙶᖅᑐᓂᒃ 

ᐆᒻᒪᖅᑯᑎᑐᕈᓯᕐᓂᒃ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᐱᓕᕆᐊᖑᓗᓂ ᐅᕝᕙᓘᓐᓃᑦ ᒐᕙᒪᒃᑯᑦ ᐊᐅᓚᑕᖏᓐᓄᑦ (P3) 

ᐋᖅᑭᒃᑕᐅᓯᒪᔪᓄᑦ. 

 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᓄᓇᕗᑦ ᒐᕙᒪᒃᑯᓐᓂ ᑲᑎᒪᖃᑎᖃᖅᓯᒪᓕᖅᑐᑦ ᑲᑎᒪᖃᑎᖃᒃᑲᓐᓂᕐᓂᐊᖅᖢᑎᒡᓗ 

ᐆᒻᒪᖅᑯᑎᓕᕆᓗᑎᒃ ᐊᒻᒪ ᓄᓇᒥᙶᖅᑐᓂᒃ ᐆᒻᒪᖅᑯᑎᓂᒃ ᐊᑐᖅᑕᐅᖔᕈᓐᓇᖅᑐᓂᒃ ᐱᔾᔪᑎᖃᕐᓗᑎᒃ, ᐊᑐᐊᒐᐃᓪᓗ 

ᖃᓄᐃᓕᐅᕈᑕᐅᔪᒪᔪᓪᓗ. ᐃᓚᖏᑦ ᑖᒃᑯᐊ ᐅᖃᐅᓯᐅᖃᑦᑕᓚᐅᖅᑐᑦ ᐱᔾᔪᑎᖃᖃᑦᑕᓚᐅᖅᐳᑦ ᐅᑭᐅᖅᑕᖅᑐᒥ 

ᐆᒻᒪᖅᑯᑎᓕᕆᓂᕐᒧᑦ ᑮᓇᐅᔭᓂᒃ ᐅᖃᐅᓯᐅᓚᐅᖅᑐᓂᒃ 2017−ᒥ ᑲᓇᑕᒥ ᒐᕙᒪᒃᑯᑦ ᑮᓇᐅᔭᑦ ᐊᑐᖅᑐᒃᓴᑦ. ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᖃᐅᔨᓇᓱᑦᑎᐊᖏᓐᓇᖃᑦᑕᖅᐳᑦ ᓄᑖᓂᒃ ᐱᕕᒃᓴᓂᒃ ᓄᓇᒥᙶᖅᑐᓂᒃ ᐊᒻᒪ ᐊᑐᖅᑕᐅᖔᕈᓐᓇᖅᑐᓂᒃ 

ᐆᒻᒪᖅᑯᑎᓕᕆᔾᔪᓯᕐᓂᒃ ᓈᒻᒪᒐᔭᖅᑐᓂᒃ ᐅᑭᐅᖅᑕᖅᑐᒥᐅᓄᑦ. ᐱᕙᓪᓕᐊᑎᑦᑎᑎᓪᓗᑕ ᓴᓗᒪᔪᖅ ᐆᒻᒪᖅᑯᑎᓕᕆᓂᕐᒧᑦ 

ᐱᓕᕆᐊᑦᑎᓐᓂ, ᐆᒻᒪᖅᑯᑎᓕᕆᔨᒃᑯᑦ ᐊᒃᓱᕉᑎᖃᕐᓂᐊᖅᑐᑦ ᓴᙱᒃᑎᒋᐊᖅᑎᑦᑎᓇᓱᒡᓗᑎᒃ ᐱᓕᕆᖃᑎᒌᒍᓯᑦᑎᓐᓂ ᒐᕙᒪᒃᑯᓐᓂ 

ᑎᒥᐅᔪᓂᒃ ᑲᓇᑕᒥ, ᐅᑭᐅᖅᑕᖅᑐᒥ ᐊᒻᒪ ᓄᓇᓕᖕᓂ ᐱᓕᕆᐊᒃᑯᑦ, ᐊᒻᒪ ᐊᓯᖏᑦ ᐱᒻᒪᕆᐅᔪᑦ ᑎᒥᐅᖃᑕᐅᔪᑦ, 

ᖃᐅᔨᒪᔭᐅᖁᓗᒋᑦ ᖃᓄᖅᑑᖅᐸᓪᓕᐊᓪᓗᑎᒍᑦ ᐊᑐᓕᖅᑎᑉᐸᓪᓕᐊᔭᕗᑦ ᓈᒻᒪᒋᔭᐅᒐᓗᐊᕐᒪᖔᑕ ᐃᑲᔪᖅᓱᖅᑕᐅᒐᓗᐊᕐᒪᖔᑕᓗ 

ᓇᖕᒥᓂᖃᖃᑕᐅᔪᓕᒫᓄᑦ. ᑲᑎᒪᔨᑦ ᐊᒻᒪ ᐊᖓᔪᖅᑲᐅᑎᑦ ᐊᐅᓚᑦᑎᔨᑦ ᐱᓕᕆᓪᓚᕆᖕᒥᔪᑦ ᐱᕙᓪᓕᐊᑎᑕᐅᖏᓐᓇᖅᑐᓂᒃ 

ᐆᒻᒪᖅᑯᑎᓕᕆᔨᒃᑯᑦ ᐅᑭᐅᓄᑦ ᖁᓕᓄᑦ ᐊᑭᑐᔪᑦ ᑮᓇᐅᔭᓄᑦ ᐊᒻᒪ ᓄᑖᙳᕆᐊᕈᑎᓄᑦ ᒫᓐᓇᓕᓴᕐᓂᒃ ᐊᐅᓚᔪᓐᓇᐅᑎᓂᒃ.  

 

 

ᐃᓕᑕᕆᓗᑎᒍᑦ ᑐᕌᒐᕆᓇᓱᒃᑕᕗᑦ ᐃᑲᔪᕈᓐᓇᕐᓗᑎᒍᑦ ᐱᕙᓪᓕᐊᓂᕆᔭᐅᔪᖅ ᓴᓇᕝᕕᖕᒥ ᐱᓕᕆᖃᑎᒌᑦᑎᐊᖅᑐᑦ 

ᐊᔪᙱᑦᑎᐊᖅᑐᓪᓗ ᑭᒡᒐᖅᑐᐃᔪᑦ ᐅᑭᐅᖅᑕᖅᑐᒥᐅᑕᓄᑦ, ᐆᒻᒪᖅᑯᑎᓕᕆᔨᒃᑯᑦ ᐱᓕᕆᖃᑎᖃᑦᑎᐊᕐᓂᐊᖅᑐᑦ 

ᑮᓇᐅᔭᓕᕆᔨᒃᑯᓐᓂ ᐊᒻᒪ ᒐᕙᒪᓕᕆᔨᒃᑯᓐᓂ ᐊᑐᓕᖅᑎᑦᑎᓇᓱᒡᓗᑎᒃ ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑐᓕᕆᔨᒃᑯᑦ 

ᖃᓄᐃᓕᐅᕈᒪᔭᖏᓐᓂᒃ ᓯᕗᓪᓕᐅᑎᔪᒪᔭᖏᑦ ᐱᓕᕇᓐᓇᕐᓂᐊᖅᖢᑎᒡᓗ ᐃᖅᑲᓇᐃᔭᖅᑎᑖᖅᑐᖅᐸᓪᓕᐊᓗᑎᒃ ᐊᒻᒪ 

ᐱᕙᓪᓕᐊᑎᑦᑎᓗᑎᒃ ᐱᕕᒃᓴᕆᔭᐅᔪᓐᓇᖅᑐᓂᒃ ᓄᓇᕗᒻᒥ ᐃᓄᖕᓄᑦ.  

 

ᐆᒻᒪᖅᑯᑎᓕᕆᔨᒃᑯᓐᓂ ᓂᕆᐅᒋᔭᐅᔪᑦ ᐊᒻᒪ ᓯᕗᓪᓕᐅᔾᔭᐅᔪᒪᔪᑦ 2017-2018−ᒧᑦ 

 

ᑲᑎᒪᔩᑦ ᐊᒻᒪᓗ ᐊᖓᔪᖅᑲᐅᑎᑦ ᑲᑎᒪᔨᑦ ᐅᑯᓂᖓ ᐊᒃᓱᕉᑎᖃᕐᓗᑎᒃ ᐱᓕᕇᓐᓇᕐᓂᐊᖅᑐᑦ:  

 

ᐸᒡᕕᓵᖅᑕᐅᒋᐊᖃᙱᓐᓂᖅ ᐃᖅᑲᓇᐃᔭᕐᕕᖕᒥ  

 

ᑲᑎᒪᔩᑦ ᐃᑲᔪᖅᓱᐃᑦᑎᐊᖅᐳᑦ ᓄᓇᕗᑦ ᒐᕙᒪᒃᑯᑦ ᐊᑐᐊᒐᖓᓐᓂᒃ ᐸᒡᕕᓵᖅᑕᐅᒋᐊᖃᙱᓐᓂᖅ ᐱᔾᔪᑎᒋᓪᓗᒍ 

ᐱᓕᕆᐊᒃᓴᖃᖅᐳᒍᓪᓗ ᑕᑯᓇᑦᑎᐊᓛᕈᒪᓪᓗᑎᒍᑦ ᓄᑖᙳᕆᐊᖅᑎᓪᓗᒍᓗ ᐆᒻᒪᖅᑯᑎᓕᕆᔨᒃᑯᑦ ᐊᑐᐊᒐᖏᑦ ᖃᐅᔨᒪᔭᐅᖁᓪᓗᒍ 

ᐃᖅᑲᓇᐃᔭᖅᑎᑦ ᓴᓇᕝᕕᖃᕋᓗᐊᕐᒪᖔᑕ ᐊᑦᑕᕐᓇᙱᑦᑐᓂᒃ ᐃᒃᐱᒍᓱᖃᑦᑕᐅᑎᑦᑎᐊᕐᓇᖅᑐᓂᒡᓗ. ᐊᖓᔪᖅᑳᖅ ᐊᒻᒪ 

ᐊᐅᓚᑦᑎᔨᒻᒪᕆᒃ ᖃᐅᔨᒃᑲᖅᑕᐅᓯᒪᓕᖅᑑᒃ ᐱᓕᕆᐊᒃᓴᕆᔭᐅᔪᓂᒃ ᐃᑲᔪᖅᓱᐃᔾᔪᑎᒃᓴᓂᒃ ᐊᒻᒪ ᐅᔾᔨᕆᔭᐅᓕᖅᑎᑦᑎᔾᔪᑎᒃᓴᓂᒃ 

ᐆᒻᒪᖅᑯᑎᓕᕆᔨᒃᑯᑦ ᐃᒃᐱᒋᖃᑦᑕᐅᑎᑦᑎᐊᕐᓗᑎᒃ ᐃᖅᑲᓇᐃᔭᕐᕕᖓᓐᓄᑦ ᐊᑐᐊᒐᖅ ᑯᐊᐳᕇᓴᒃᑯᓐᓂᓕᒫᖅ. ᓯᕗᓪᓕᐅᑎᒐᔪᒡᓗᑎᒃ 

ᑖᒃᑯᓇᓂ ᐱᒻᒪᕆᐅᔪᓂᒃ ᐱᔾᔪᑕᐅᔪᓂᒃ ᐆᒻᒪᖅᑯᑎᓕᕆᔨᒃᑯᑦ ᑐᙵᓱᒃᑎᑦᑎᓯᒪᕗᑦ ᐃᖅᑲᓇᐃᔭᖅᑎᓄᑦ ᐊᑦᑕᕐᓇᖅᑐᓂᒃ ᐊᒻᒪ 

ᓇᓪᓕᐅᒃᑯᒫᓂᒃ ᖃᐅᔨᓴᖅᑎᒃᑯᑦ ᒪᓕᒋᐊᓕᖕᓂᒃ ᐱᔾᔪᑎᖃᓪᓗᐊᑕᖅᑐᓂᒃ ᓴᓇᕝᕕᖕᒥ ᐱᑦᑎᐊᙱᓴᖕᓂᐅᖃᑦᑕᖅᑐᒧᑦ ᐊᒻᒪ 

ᐸᒡᕕᓵᕆᓂᐅᖃᑦᑕᖅᑐᒧᑦ.  

 

ᐃᖅᑲᓇᐃᔭᖅᑐᓕᕆᔨᒃᑯᑦ 

 

ᐃᖅᑲᓇᐃᔭᖅᑎᕗᑦ ᐱᓕᕆᔨᒋᓪᓗᐊᑕᐃᓐᓇᕋᑦᑎᒍᑦ ᑯᐊᐳᕇᓴᒃᑰᑎᓪᓗᑕ. ᑲᑎᒪᔩᑦ ᐊᒃᓱᕉᑎᖃᕐᓂᐊᖅᑐᑦ 

ᐋᖅᑭᑦᑎᐊᖅᓯᒃᑲᓐᓂᕋᓱᒡᓗᑎᒃ ᐆᒻᒪᖅᑯᑎᓕᕆᔨᒃᑯᑦ ᖃᐅᔨᒪᔭᐅᓗᑎᒃ ᐃᖅᑲᓇᐃᔭᕐᕕᐅᓂᖏᓐᓂᒃ 

ᓂᕈᐊᕆᔭᐅᓂᖅᐹᖑᖃᑕᐅᓪᓗᑎᒃ ᓄᓇᕗᒻᒥ, ᐃᓚᐅᑦᑎᐊᖃᑦᑕᖅᖢᑎᒡᓗ ᐊᖓᔪᖅᑲᐅᑎᑦ ᐊᐅᓚᑦᑎᔨᓂᒃ 

ᓇᓗᓇᐃᖅᓯᖃᑎᒋᓇᓱᒃᖢᒋᑦ ᐱᐅᓯᐅᔪᓐᓇᖅᑐᓂᒃ ᐃᑲᔪᕐᓗᒋᑦ ᐃᖅᑲᓇᐃᔭᖅᑎᑦ ᐱᔪᓐᓇᕐᓂᕆᔭᖏᑦ ᐊᒻᒪ 

ᐅᔾᔨᕆᔭᐅᓕᖅᑎᓪᓗᒋᑦ ᐃᓕᖅᑯᓯᕆᔭᐅᔪᖅ ᓴᙱᓂᕆᔭᐅᔪᑦ ᐊᒻᒪ ᓵᑕᒃᓴᐅᔪᑦ ᓯᕗᓕᖅᑎᑦ.  

 

ᓯᕗᒻᒧᑦ ᐃᖏᕐᕋᕙᓪᓕᐊᑎᓪᓗᑕ, ᐱᓕᕇᓐᓇᕋᓱᖕᓂᐊᖅᐳᒍᑦ ᐅᓄᖅᓯᒋᐊᖅᑎᓐᓇᓱᒡᓗᑎᒍᑦ ᐃᓄᖕᓄᑦ ᐃᖅᑲᓇᐃᔮᒃᓴᑦ 

ᓴᓇᔨᕈᕆᐅᖅᓴᔪᓂᒃ ᐊᒻᒪ ᐱᓕᕆᔨᓪᓚᕆᖕᓂ ᐊᒻᒪ ᐊᐅᓚᑦᑎᔨᓂᒃ ᑯᐊᐳᕇᓴᒃᑯᓐᓂ. ᐅᒃᐱᕈᓱᒃᑲᑦᑕ ᐃᖅᑲᓇᐃᔭᖅᑎᓄᑦ 

ᑭᒡᒐᖅᑐᖅᑎ ᓄᓇᕗᒻᒥ ᐃᓄᖏᓐᓄᑦ ᐱᕐᔪᐊᖑᓂᖓᓂ ᐱᓕᕆᐊᖑᕙᒃᑎᓪᓗᒍ ᐆᒻᒪᖅᑯᑎᓕᕆᔨᒃᑯᓐᓄᑦ ᐊᒻᒪ ᐱᒋᐊᕐᓗᒍ ᒫᔾᔨ 

31, 2017, 50% ᐆᒻᒪᖅᑯᑎᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᐃᓅᕗᑦ. ᐆᒻᒪᖅᑯᑎᓕᕆᔨᒃᑯᑦ ᐊᑯᓂᐅᔪᒃᑯᑦ ᐸᕐᓇᐅᑖ 

ᐅᓄᖅᓯᒋᐊᖅᑕᐅᖁᓪᓗᒋᑦ ᐃᓄᐃᑦ ᐃᖅᑲᓇᐃᔭᖅᑎᑦ ᐊᖅᑯᑎᖃᓲᖑᕗᑦ ᐃᑲᔪᖅᑐᐃᑦᑎᐊᖅᑐᓂᒃ ᐃᓕᓐᓂᐊᖅᑎᑦᑎᓲᓂᒃ ᐊᒻᒪ 

ᐱᓕᕆᑎᑦᑎᓲᓂᒃ ᐱᒋᐊᖅᑕᐅᓯᒪᔪᓂᒃ ᑕᒪᐃᓐᓄᑦ ᐊᐅᓚᐅᓯᕆᔨᒃᑯᓐᓂ ᐃᖅᑲᓇᐃᔭᖅᑎᓄᑦ ᐊᒻᒪ ᐊᒡᓚᕝᕕᖕᒥ 

ᐃᖅᑲᓇᐃᔭᖅᑎᓄᑦ,  ᐃᖅᑲᓇᐃᔮᖅᑖᕆᔭᐅᔪᓐᓇᖅᑐᑦ ᐆᒻᒪᖅᑯᑎᓕᕆᔨᒃᑯᑦ ᐃᓄᖕᓄᑦ ᓯᕗᓕᖅᑎᙳᕆᐅᖅᓴᔪᓄᑦ 

ᐃᓕᓐᓂᐊᖅᑕᐅᔪᒃᓴᒃᑯᑦ (ILDP) ᐊᒻᒪ ᐃᓕᓐᓂᐊᖅᓯᓐᓈᑦ ᐃᖅᑲᓇᐃᔮᖅᑖᖅᐸᓪᓕᐊᔪᓄᑦ. ᓂᕆᐅᒃᐳᒍᑦ ᐱᖓᓱᓂᒃ ᐃᓄᖕᓂ 

ᑖᒃᑯᓇᙵᑦ ᐃᓕᓐᓂᐊᖃᑕᐅᓂᑯᓂᒃ ᐃᖅᑲᓇᐃᔭᖅᑎᒋᓕᓛᕋᓱᒋᓪᓗᑎᒍᑦ ᐅᓪᓗᓕᒫᖅ ᐃᖅᑲᓇᐃᔭᖅᐸᒡᓗᑎᒃ 2017 ᓄᕐᖑᐊᓂ 

ᐱᒋᐊᕐᓗᑎᒃ.  

ᐅᖃᐅᓯᕗᑦ ᐸᕐᓇᐅᑖ  

 

ᑯᐊᐳᕇᓴᒃᑯᑦ ᐱᓕᕆᓯᒪᓕᖅᑐᑦ ᐊᑐᓕᖅᑎᑦᑎᓇᓱᒃᖢᑎᒃ ᐅᖃᐅᓯᕗᑦ ᐊᑕᖏᖅᖢᒍ ᐸᕐᓇᐅᑎᒥᒃ ᐱᐅᓯᒋᐊᖅᑎᓪᓗᒋᓪᓗ 

ᐊᒃᓱᕉᑎᒋᖃᑦᑕᖅᑕᖏᑦ ᐱᔨᑦᑎᕋᕈᑕᐅᓲᑦ ᐊᑭᓕᖅᓱᐃᔨᓄᑦ ᐅᖃᐅᓯᒃᑯᑦ ᓂᕈᐊᕆᔭᒥᒃᑎᒍᑦ ᒪᓕᒡᓗᑎᒡᓗ ᐃᓕᑕᕆᔭᐅᓯᒪᔪᑦ 

ᐅᖃᐅᓰᑦ ᐱᖁᔭᕐᒧᑦ ᐊᒻᒪ ᐃᓄᐃᑦ ᐅᖃᐅᓯᖏᑦ ᓴᐳᒻᒥᔭᐅᓂᖏᓐᓄᑦ ᐱᖁᔭᕐᒧᑦ. ᑕᒪᑐᒪᓂ ᐊᕐᕌᒍᒥ ᐱᒋᐊᓕᓵᖅᑎᓪᓗᒍ 

ᐃᖅᑲᓇᐃᔭᖅᑎᕗᑦ ᐃᓱᒪᒋᔭᖏᓐᓂᒃ ᐃᑲᔫᑎᖃᖃᑦᑕᓚᐅᖅᐳᑦ ᐱᕙᓪᓕᐊᑎᑕᐅᑎᓪᓗᒍ ᐅᖃᐅᓯᕗᑦ ᐸᕐᓇᐅᑦ 2 

ᐅᖃᐅᓯᒃᓴᕆᔭᐅᔪᑦ ᑎᑎᕋᖅᑕᐅᓪᓗᑎᒃ ᐱᔪᒃᓯᑦᑎᖅᐊᐳᓪᓗ ᐱᓕᕆᖃᑕᐅᔪᒪᑦᑎᐊᖅᖢᑎᒃ ᐱᓕᕆᐊᕆᔭᑦᑎᓐᓂ.  

 

ᓵᑕᒃᓴᐅᓂᖅ ᐊᒻᒪ ᑮᓇᐅᔭᓂᒃ ᐊᐅᓚᑦᑎᓂᕐᒧᑦ ᐅᓂᒃᑳᒧᑦ ᓂᕆᐅᒋᔭᐅᔪᑦ 2017-18−ᒧᑦ ᑮᓇᐅᔭᓕᕆᓐᓇᖅ ᐊᕐᕌᒍᒧᑦ.   

 

ᐊᖓᔪᖅᑲᐅᑎᑦ ᑲᑎᒪᔨᑦ ᐊᖏᕈᑎᖃᓚᐅᖅᐳᑦ ᐱᒻᒪᕆᐅᓂᖓᓂ ᑐᙵᓇᕆᐊᖃᕐᓂᖅ ᐊᒻᒪ ᓵᑕᒃᓴᐅᓂᖅ, ᐊᒻᒪ ᐃᑲᔫᑎᒃᓴᑦ 

ᓈᒻᒪᖅᑰᑦᑎᔪᓄᑦ ᑐᑭᓯᒋᐊᒐᒃᓴᓄᑦ ᓄᓇᕗᒥᐅᑦ ᒐᕙᒪᒃᑯᖏᓐᓄᑦ ᑮᓇᐅᔭᓂᒃ ᐊᐅᓚᑦᑎᓂᕐᒧᑦ ᐱᖁᔭᖅ ᐋᖅᑭᒃᓯᒪᓂᖓ ᒪᓕᒡᓗᒍ, 

ᑎᑎᕋᖅᓯᒪᓂᓕᒃ IX. ᐆᒻᒪᖅᑯᑎᓕᕆᔨᒃᑯᑦ ᐊᖓᔪᖅᑲᐅᑎᓄᑦ ᐊᐅᓚᑦᑎᔨᑦ ᖃᐅᔨᑎᑕᐅᓯᒪᓕᖅᑐᑦ ᒪᓕᒋᐊᖃᕐᓂᖏᓐᓂᒃ 

ᐅᓂᒃᑳᕐᓂᐊᕐᓗᑎᒃ ᓇᓗᓇᐃᖅᓯᒪᔪᓂᒃ ᑎᑎᖅᑲᓂᒃ ᓂᕆᐅᒋᔭᐅᔪᓂᒃ, ᐱᓕᕆᖃᑎᒋᑦᑎᐊᕐᓗᒋᓪᓗ ᑮᓇᐅᔭᓕᕆᔨᒃᑯᑦ 

ᖃᐅᔨᔭᐅᑎᓐᓇᓱᒡᓗᒋᑦ ᐱᓕᕆᐊᖑᑦᑎᐊᑐᑦ ᑯᐊᐳᕇᓴᒃᑯᑦ ᐱᓕᕆᐊᒃᓴᖏᓐᓂᒃ.  

 

ᑯᐊᐳᕇᓴᒃᑯᑦ ᐊᖏᖅᓯᒪᕗᑦ ᐱᓕᕆᓂᐊᕐᓂᕋᖅᓯᒪᓪᓗᑎᒃ ᐅᓂᒃᑳᕐᓂᕐᒧᑦ ᐱᓕᕆᐊᒃᓴᓂᒃ ᑮᓇᐅᔭᓕᕆᔨᒃᑯᓐᓄᑦ 

ᖃᐅᔨᒪᔭᐅᑎᓪᓗᒋᓪᓗ ᑕᒻᒪᖅᑕᖅᓯᒪᙱᑦᑐᑦ ᐱᓕᕆᔾᔪᓰᑦ ᒪᓕᒃᑕᐅᒐᓗᐊᕐᒪᖔᑕ ᐊᒻᒪ ᑕᒻᒪᖅᑕᖅᓯᒪᙱᓪᓗᑎᒃ ᑐᑭᓯᒋᐊᒐᒃᓴᑦ 

ᐊᑐᐃᓐᓇᕈᖅᑎᑕᐅᕙᒡᓗᑎᒃ ᑐᒃᓯᕋᐅᑕᐅᑐᐊᕌᖓᑕ. ᐅᐱᒍᓱᑦᑎᐊᖅᐳᒍᑦ ᐃᖅᑲᓇᐃᔭᖅᑎᕗᑦ ᐱᓕᕆᖃᑕᐅᔪᓐᓇᕐᒪᑕ 

ᑲᑐᔾᔨᖃᑎᖃᖅᖢᑎᒃ ᑮᓇᐅᔭᓕᕆᔨᒃᑯᓐᓂ ᐊᓯᖏᓐᓂᒡᓗ ᑭᒡᒐᖅᑐᐃᔨᓂᒃ ᒐᕙᒪᒃᑯᑦ ᑎᒥᖁᑎᖏᓐᓂᒃ ᐱᓕᕆᔨᖃᖅᖢᑎᒃ ᒫᓐᓇ 

ᕿᒥᕐᕈᕙᓪᓕᐊᔪᓂᒃ ᑮᓇᐅᔭᓕᕆᔾᔪᑏᑦ ᐊᐅᓚᑦᑎᔾᔪᑎᑦ ᐊᑐᐊᒐᕐᒥ. (FAM).  

 

ᓯᕗᒻᒧᑦ ᑕᑯᙳᐊᕐᓗᒍ, ᑯᐊᐳᕇᓴᒃᑯᑦ ᐊᒃᓱᕉᑎᒋᔭᒥᓂᒃ ᐊᒃᓱᕉᑎᖃᒃᑲᓐᓂᕐᓂᐊᖅᐳᑦ ᑐᓴᐅᒪᔪᓕᕆᔾᔪᑎᓂᒃ ᓄᓇᕗᑦ 

ᒐᕙᒪᒃᑯᓐᓄᑦ, ᐃᖅᑲᓇᐃᔭᖅᑎᕗᑦ ᐊᒻᒪ ᐊᑭᓕᖅᓱᐃᔨᕗᑦ ᐱᓕᕆᐊᖏᑦ ᑕᑯᒃᓴᐅᓗᐊᒃᑲᓐᓂᓕᖅᖢᑎᒃ, ᐅᓂᒃᑳᖃᑦᑕᓕᖅᖢᑎᒃ 

ᐊᒻᒪ ᑐᓴᐅᒪᑎᑦᑎᖃᑦᑕᓕᖅᖢᑎᒃ. ᐱᐅᓯᒋᐊᖅᓯᒪᓪᓗᑎᒃ ᐊᐅᓚᑦᑎᔾᔪᑎᒃᓴᑦ ᐊᑑᑎᓖᑦ ᐊᕐᕌᒍᒥ ᐱᓪᓗᐊᑕᐅᕗᖅ ᑯᐊᐳᕇᓴᒃᑯᑦ 

ᑎᓕᓯᔾᔪᑎᒋᓯᒪᔭᖓ ᐱᓕᕆᐊᖑᖁᓪᓗᒍ. ᐆᒻᒪᖅᑯᑎᓕᕆᔨᒃᑯᑦ ᐱᐅᓯᒋᐊᖅᑎᑦᑏᓐᓇᕐᓂᐊᖅᐳᑦ ᐱᓕᕆᐊᓂᒃ ᓴᖅᑭᑕᐅᕙᓪᓕᐊᔪᓂᒃ 

ᐊᒃᓱᕉᑎᖃᕐᓗᑎᒡᓗ ᐱᐅᓂᖅᓴᒥᒃ ᐊᔪᕈᓐᓃᖅᓴᖅᑎᑦᑎᕙᓕᕐᓗᑎᒃ ᐱᕙᓪᓕᐊᑎᑕᐅᖏᓐᓇᖅᑎᓪᓗᒋᑦ ᑭᖑᓂᖔᑦᑎᓐᓂ 

ᐋᖅᑭᒃᑕᐅᕙᓪᓕᐊᖃᑦᑕᓚᐅᖅᑐᑦ.  

 

ᑲᑐᔾᔨᖃᑎᒌᖕᓂᒃᑯᑦ ᐊᒻᒪ ᖃᐅᔨᒪᑎᑦᑎᓂᒃᑯᑦ ᐃᓄᐃᑦ ᐱᒻᒪᕆᐅᒋᔭᖏᓐᓂᒃ ᓈᒻᒪᒃᓯᓕᖅᑎᑦᑎᓇᓱᖕᓂᐊᖅᐳᒍᑦ ᑐᕌᒐᕆᔭᐅᔪᓂᒃ 

ᐊᑐᐃᓐᓇᕈᖅᑎᓚᐅᖅᑕᕐᓂᒃ ᑎᑎᕋᓚᐅᖅᑕᕐᓄᑦ ᐊᒻᒪ ᓯᕗᓂᒃᓴᖃᑦᑎᐊᕐᓂᕐᒧᑦ ᓄᓇᕗᒥᐅᓕᒫᓄᑦ. ᐱᓕᕆᐊᕆᔭᕗᑦ 

ᑐᙵᕕᖃᖅᑎᑕᐅᖏᓐᓇᕐᓂᐊᖅᑐᖅ ᓄᓇᖅᑲᑎᒌᓄᑦ ᐃᓄᖕᓄᓪᓗ ᐱᔨᑦᑎᕋᖅᐸᒃᑕᑦᑎᓐᓄᑦ ᒪᓂᒻᒪᐃᕝᕕᒋᕙᒡᓗᒋᑦ.   

 
ᑭᒡᒐᖅᑐᖅᖢᒋᑦ ᐊᖓᔪᖅᑲᐅᑎᑦ ᑲᑎᒪᔨᑦ ᐊᒻᒪ ᐊᖓᔪᖅᑲᐅᑎᑦ ᐊᐅᓚᑦᑎᔨᑦ, ᐊᒃᓱᕉᑎᖃᕐᓂᐊᖅᑐᒍᑦ ᓈᒻᒪᒃᓯᓕᕋᓱᒡᓗᑎᒍᑦ 

ᓯᕗᓪᓕᐅᑎᓇᓱᒃᑕᕗᑦ ᐊᒻᒪ ᓂᕆᐅᒋᔭᐅᔪᑦ ᓇᓗᓇᐃᖅᓯᒪᔪᑦ ᑎᑎᕋᓚᐅᖅᑕᕐᓂ, ᐊᐅᓚᑦᑎᔨᐅᖏᓐᓇᕐᓗᑎᒃ ᑲᒪᒋᔭᒃᓴᖓ 

ᒪᓕᒡᓗᒍ, ᑕᑯᒃᓴᐅᓗᑎᒃ ᐊᒻᒪ ᑕᑎᒋᔭᐅᓗᑎᒃ ᐆᒻᒪᖅᑯᑎᓕᕆᔨᑦ, ᐱᔨᑦᑎᕐᓗᒋᑦ ᐊᑭᓕᖅᓱᐃᕙᒃᑐᑦ ᐱᔭᕆᐊᖃᖅᑕᖏᓐᓂᒃ.  

 

 

ᐅᕙᙶᖅᑐᖅ,  

 

 



 

4 

ᐃᓚᐃᔾᔭ ᐃᕙᓗᐊᕐᔪᒃ 

ᑲᑎᒪᑎᑦᑎᔨ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ  

 

 

ᐱᖃᑕᐅᔪᑦ: ᐳᕉᓄ ᐱᕆᐅᕋ, ᐊᖓᔪᖅᑳᖅ ᐊᒻᒪ ᐊᐅᓚᑦᑎᔨᒻᒪᕆᒃ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ  

  ᔭᕝ ᑦᓴᐅᓐ, ᒥᓂᔅᑕᐅᑉ ᑐᒡᓕᐊ, ᑮᓇᐅᔭᓕᕆᔨᒃᑯᓐᓄᑦ  


